
Annotatsiya: Ushbu maqolada Vaxdati vujud va Vaxdati shuhud ta‟limotlarining 

Vahdati vujudni tanqid qiluvchi qarash vahdati shuhuddir. Uni vujudga kelishi va 

rivojlanishini O.Akimushkin Xallojning izdoshlari va Alouldavla Simnoniyning 

qarashlari bilan bog„laydi. U Ahmad Farux Sirxindiy Simnoniyni qarashlarini 

rivojlantirgan emas faqat naqshbandiylar jamoasida tarqatdi, degan g„oyani ilgari suradi. 

Lekin Usmon Turar vahdati shuhud ta‟limotini to„la Ahmad Sirxindi bilan bog„laydi va 

uning asarlariga tayanib, uning mohiyatini ochadi. “Ibn Arabiyning vahdati vujud 

falsafasini eng jiddiy va tizimli ravishda tanqid qilgan Imomi Rabboniy bo„lib, bu 

nazariyaga qarshi o„zining vahdati shuhud g„oyasini ilgari surgan”.  

Vahdati vujud nazariyasida, olamdagi borliqlarga “vujud” deya nisbat berib 

bo„lmaydi, ular bir soyadek borliqlar bo„lib, yagona haqiqiy vujud-Haqning vujudidir, 

borliqlar olami (mukavvanot)ni Haqdan bo„lak mustaqil “vujud” lari yo„q, xullas, vujud 

xususida Alloh-olam ajratilmaydi. Vahdati shuhud nazariyasida bunday emas. Imomi 

Rabboniy Allohning ism va sifatlarini Uning zotidan alohida borliqlar sifatida e‟tirof 

etgan. Bu haqda: “bu faqir, Haq ahli olimlari aytganlaridek, Haqning sifatlarini alohida-

zoid borliq (vujud) deb bilaman”, degan. 

Uning fikricha, olamning Allohning zoti bilan hech qanday munosabati va ishtiroki 

yo„q. Olamning munosabati Uning ism va sifatlarini bilan va bu ism va sifatlarining 

zuhur etadigan joyidir: “Agar ehtimolda hayot bor bo„lsa, Vojib taolo hayotining 

ko„zgusidir. Va agar ilm bor bo„lsa, Haq subhonahuning ilm ko„zgusidir. Agar qudrat 

ham bor bo„lsa, Haq taolo qudratining oynasidir. Haq taolo zotining esa odamda bir 

ashyo va oynasi (aks etadigan joyi) yo„qdir. Balki, Haq taolo zotining olam bilan hech 

qanday munosabati yo„qdir va hech narsada ishtiroki ham yo„qdir”. Yana Rabboniyning 

aytishicha, “Alloh mavjuddir, faqat o„zligida mavjuddir, vujud sifati bilan 

emas. Hay-Tirikdir, ammo zoti bilan va zotida Hay-Tirikdir, hayot sifati bilan emas. 

Olimdir, ammo zotida va zoti bilan olimdir, ilm sifati bilan emas”.  

Xullas, Imom Rabboniy olam-Alloh ikkiligi mavzuida so„z ketganda, Ibn 

Arabiydagidek “vujud” jihatidan olam bilan Allohni birxillashtirishini rad etgan. Ya‟ni, 

Ibn Arabiy “monist” bir fikr tarafdori bo„lsa, Rabboniy “dualizm"ni yoqlab chiqqan. 

Rabboniyning aytishicha, Allohning ism va sifatlari zotining soyasi, olam esa Uning ism 

va sifatlarining soyasi va zuhur etadigan joyidir. Faqatgina ism va sifatlarining Iloh 

zotidan bo„lak “vujud”lari bo„lganidek, olamning ham ism va sifatlaridan ayri “vujud”lari 

bor.  

“Fano” maqomiga erishgan solikning olamda Allohning sifatlaridan boshqa bir narsani 

mushohada qilmasligi olamning borligini inkor qilish degan ma‟noni bildirmaydi. Biroq 

xuddi quyosh nurining ta‟siri bilan yulduzlarni ko„rmagan va ularga qiziqmagan kishi 

kabi Allohning tajallilariga guvoh bo„lgan kishining ko„z oldida olam yo„qoladi. Aks 

holda, quyosh yorug„ligida yulduzlar batamom yo„q bo„lmaganidek, solikning ko„z 

oldidan yo„qolgan olam mavjuddir. Shunday ekan, Alloh bilan olam orasida “ittixod” 

(birlashuv), “ayniyat” (bir xillik), “ihota” (qamrash), “maiyat” (birga bo„lish) turidagi 

munosabat yo„qdir. Jovid Sunar bu mavzuda qilgan tadqiqoti natijasida Ibn Arabiy bilan 

Imomi Rabboniyning fikrlari orasidagi shunday farqlarni aniqlagan: 1. Ibn Arabiyga 

ko„ra, zot va vujud bir xil (aynan) dir. Rabboniyga ko„ra, vujud zotdan bo„lak va ilk 

yaratilgan narsa vujuddir. 2. Ibn Arabiyga ko„ra, sifatlar zotning o„zidir. Rabboniyga 

ko„ra, sifatlar zotdan ayri bo„lib, zot vujud (qo„shimcha vujud) bilan tashqarida 

mavjuddirlar va zotning soyalaridir. 3. Ibn Arabiyga ko„ra, olam-sifatlarining ma‟lum 

bo„lish va yuzaga kelishi (tajalli va zuhur)dan iborat. Rabboniyga ko„ra, sifatlarning 

emas, ularning soyalarining tajallilaridan iborat. 4. Ibn Arabiyga ko„ra olam xayoldir, 

ammo Alloh bor. Ya‟ni Alloh olamdir. Rabboniyga ko„ra esa, olam xayol emas, unga 

xayol deyish olamning ob‟ektiv realligini va Allohning “ibdo‟” sifatini inkor qilmoqdir. 

5. Ibn Arabiyga ko„ra, olam soyadir, ammo Allohning o„zidir. Rabboniyga ko„ra ham 

olam soyadir, ammo bu soya asl (Alloh)ning o„zi emas, boshqa narsa va Alloh o„ziga 

baxsh etgan vujud bilan tashqarida o„z nafsida mavjuddir. 6. Ibn Arabiyga ko„ra, “a‟yoni 

sobita” (ilohiy ilmda - ashyoning azaldan beri sobit bo„lgan surat va haqiqatlari)ning 

vujudi yo„q. Shu tufayli olam ham yo„q. Alloh bor. Rabboniy fikricha esa bu yanglish 

fikr. 7. Ibn Arabiyga ko„ra, Alloh bir jihatdan olamning ichida, bir jihatdan olamdan 

tashqarida va ustidadir. Shu jihatdan haqiqat, tanzih bilan tashbih orasini birlashtirish 

orqali qo„lga kiritiladi. Rabboniyga ko„ra esa, Alloh olamlarga ehtiyojsizdir, shu bois uni 

xoli ravishda tanzih etmoq darkor. 8. Ibn Arabiyga ko„ra, Allohning tajallisi olamda va 

uning ob‟ektlaridagi “lahza”da. Rabboniyga ko„ra esa, doimiydir. 9. Ibn Arabiyga ko„ra, 

vujud bir va faqatgina ezgulikdir. Shu jihatdan olamda yomonlik va yaxshilik degan 

narsalar mutlaq va haqiqiy emas, nisbiydir. Rabboniy fikricha esa, olam vujud adam 

(yo„qlik) tarkibidan paydo bo„lgan va mohiyati yo„qlikdir. Mohiyati yo„qlik bo„lgan olam 

o„z nafsi bilan mavjudligi uchun barcha yomonlikning manbaidir. Uningcha, 

yomonlik va kamchiliklar ham nisbiy emas, haqiqiydir. 10. Ibn Arabiy fikricha, inson 

bilan Alloh orasidagi munosabat yaqin bo„lish (qurb) munosabatidir. Alloh insonni o„z 

surati uzra yaratgan. Nafsini bilgan kishi Allohni biladi. Rabboniy fikricha, garchi Alloh 

bizga jon tomirimizdan ham yaqin, ammo bu yaqinlikning mohiyatini anglash, aql 

hududlaridan tashqaridadir. Nafsni bilmoqdan maqsad, insonning o„z borligining 

nuqsonliklar bilan to„la ekanini bilishi, o„zida ham, o„zidan tashqarida ham barcha 

kamolot darajalarining Allohga oid ekanini qabul qilishdir. 11. Ibn Arabiyga ko„ra, 

yaratilishning sababi muhabbatdir. Maqsadi esa Allohning yashirin kamol darajalarining 

martabalarda yuzaga chiqib, ilm va vujud jihatidan ham tugallangan bo„lishidir. Ya‟ni 

Alloh o„zini bilish va sevish uchun olamda tajalli va zuhur etgan. Rabboniyning fikricha, 

yaratilishning sababi muhabbat bo„lib, ammo maqsad Allohni bilmoq va uning kamol 

darajalarini martabalarida tafsil surati bilan tamomlanishi emas. Maqsad-insonning 

Allohga ibodat qilishi va faqatgina o„zini kamolotga yetishtirishidir.  

Xullas, Ibn Arabiyning vahdati vujud nazariyasiga qarshi Imom Rabboniyning vahdati 

shuhud nazariyasi dualistik xususiyatga ega. U Alloh bilan olamni bir-biridan ajratadi. 

Vahdati shuhudga ko„ra, inson o„z borlig„ini va shuuri-idrokiga ega bo„lganidan barcha 

harakatlarida hur bo„lib, natijalariga mas‟uldir. Vahdati vujudga ko„ra, solik erishadigan 

oxirgi martaba “vujudiy tavhid” bo„lsa, vahdati shuhudga ko„ra, “shuhudiy tavhid”dir. 

Imom Rabboniyning vahdati shuhud nazariyasi, ayniqsa naqshbandiya tariqati orasida 

ko„proq qabul etilgan. Zero, u vahdati vujudga nisbatan ahli sunnat e‟tiqodiga yanada 

muvofiqroq deb topgan. Chunonchi, Abdulhakim Arvsiy vahdati vujudda maxfiy qolgan 

va izohtalab masalalarning ko„pini Imom Rabboniy vositasida chiqqanligini qayd etib, 

eng yuksak maqom vahdati shuhud ekanini aniq bayon qiladi. 

